
SUGʻURTA ZARARLARINI BAHOLASHDA SUN’IY 
INTELLEKTNI QOʻLLASH ISTIQBOLLARI
Shoraximova Zilola Nasirdjonovna
Oʻzbekiston Milliy universiteti Iqtisodiyot fakulteti 
“Ekonometrika va iqtisodiy modellashtirish” kafedrasi oʻqituvchisi
ORCID: 0009-0000-1375-5574

Annotatsiya: Mazkur maqolada sugʻurta sohasida sunʼiy intellektdan foydalanish imkoniyatlari va uning zararlarni 
baholash jarayonidagi ahamiyati tahlil qilingan. Zamonaviy texnologiyalar sugʻurta kompaniyalariga tezkor va aniq 
baholash usullarini joriy etish imkonini bermoqda. Shuningdek, maqolada sunʼiy intellekt algoritmlari yordamida daʼvolarni 
koʻrib chiqish, xatarlarni tahlil qilish va tovon toʻlash jarayonlarini avtomatlashtirish mexanizmlari oʻrganilgan. Iqtisodiy 
samaradorlikni oshirish va mijozlar uchun xizmat sifatini yaxshilashda sunʼiy intellektning ijobiy taʼsiri koʻrsatib oʻtilgan. 
Shu bilan birga, texnologik rivojlanish jarayonida yuzaga kelishi mumkin boʻlgan muammolar va ularni bartaraf etish chora-
tadbirlari muhokama qilingan. Sunʼiy intellekt sugʻurta kompaniyalarining oldindan koʻriladigan zararlarni minimallashtirish 
usullarini ishlab chiqqan.

Kalit soʻzlar: sugʻurta, sunʼiy intellekt, zararlarni baholash, avtomatlashtirish, sugʻurta texnologiyalari, tovon toʻlash, 
sugʻurta tizimi, sugʻurta portfeli, sugʻurta sohalari, sugʻurta brokerlari, aktuariylar.

Abstract: This article analyzes the possibilities of using artificial intelligence in the insurance sector and its significance 
in the loss assessment process. Modern technologies enable insurance companies to implement fast and accurate 
assessment methods. The article also examines the mechanisms for automating claim processing, risk analysis, and 
compensation payments using artificial intelligence algorithms. The positive impact of artificial intelligence on increasing 
economic efficiency and improving customer service quality is highlighted. Additionally, potential issues arising during 
technological development and measures for their resolution are discussed. Artificial intelligence is the most optimal 
solution for developing methods to minimize the foreseeable losses of insurance companies.

Key words: Insurance, artificial intelligence, loss assessment, automation, insurance technologies, compensation 
payment, insurance system, insurance portfolio, insurance sectors, insurance brokers, actuaries.

Аннотация: В данной статье проанализированы возможности использования искусственного интеллекта в сфере 
страхования и его значение в процессе оценки убытков. Современные технологии позволяют страховым компаниям 
внедрять быстрые и точные методы оценки. Также в статье изучены механизмы автоматизации процессов 
рассмотрения претензий, анализа рисков и выплаты компенсаций с помощью алгоритмов искусственного 
интеллекта. Рассмотрено положительное влияние искусственного интеллекта на повышение экономической 
эффективности и улучшение качества обслуживания клиентов. Наряду с этим обсуждаются возможные проблемы, 
возникающие в процессе технологического развития, и меры по их устранению. Искусственный интеллект является 
наилучшим решением для разработки методов минимизации прогнозируемых убытков страховых компаний.

Ключевые слова: Страхование, искусственный интеллект, оценка убытков, автоматизация, страховые технологии, 
выплата компенсаций, страховая система, страховой портфель, сферы страхования, страховые брокеры, 
актуарии.

K I R I S H
Sunʼiy intellektdan foydalanish raqamli transformatsiya natijasida turli tashkilotlarda tobora keng 

tarqalmoqda. Sunʼiy intellekt harakat va qaror qabul qilish jarayonlarini ragʻbatlantiruvchi, insonlarga uzluksiz 
yordam beradigan vosita sifatida qaraladi. U maʼlumotlar oqimidan eng muhim axborotni vaqtida va toʻgʻri 
shaklda ajratib berishga xizmat qiladi.

Sunʼiy intellektning joriy etilishi, odatda, operatsion samaradorlikni oshirish, xodimlar farovonligini 
yaxshilash, mijozlar qoniqishini kuchaytirish, shuningdek, yirik ekologik va ijtimoiy muammolarga yechim topish 
kabi maqsadlar bilan bogʻliq bo‘ladi.

Hozirda tashkilotlarda sunʼiy intellekt asosidagi muloqot kanallari – masalan, chat-botlar, shuningdek, 
maʼlumotlarni avtomatlashtirilgan yoki yarim avtomatlashtirilgan statistik usullar, jumladan, mashinali oʻqitish 
texnologiyasi orqali tahlil qilish keng qoʻllanilmoqda. Yaqinda esa katta til modellari (LLM) kabi chuqur 
oʻrganishga asoslangan texnologiyalar ish joylarida kundalik amaliyotga aylanmoqda.

Ushbu rivojlanish natijasida tashkilotlarda sunʼiy intellekt yordamchilari qay darajada erkin ishlatilishi 
kerakligi, ulardan aynan qaysi vaziyatlarda foydalanish maqsadga muvofiqligi, shuningdek, sunʼiy intellektdan 
foydalanish va uni boshqarishda etik meʼyorlarni qanday va qanchalik darajada hisobga olish lozimligi haqida 
savollar paydo boʻlmoqda.

Sunʼiy intellektni ishlab chiqish va rivojlantirish bo‘yicha ko‘plab yoʻriqnomalar nashr etilgan va bu 
texnologiyani notoʻgʻri qoʻllashning oldini olishga qaratilgan. Biroq bu prinsiplar ko‘p hollarda umumiy shaklda 
bo‘lib, aniq sanoat yoki sohalarga moslashtirilmagan. Yuqori darajadagi tamoyillar va ularning amaliyotga tatbiq 
etilishi oʻrtasidagi tafovut sunʼiy intellekt yoʻriqnomalarining tashkilotlar tomonidan samarali qoʻllanilmasligiga 
olib kelmoqda.

Sunʼiy intellekt sugʻurta sohasida ham muhim vositaga aylanib, zararlarni baholash va risklarni boshqarish 
jarayonlarini optimallashtirishda keng qoʻllanilayotgan mexanizmlardan biri hisoblanadi. Hozirgi kunda sugʻurta 
kompaniyalarining ixtiyoriy va majburiy sugʻurta xizmatlarida sunʼiy intellektning oʻrni katta. Biroq bu jarayonni 
yanada takomillashtirish sugʻurta kompaniyalari uchun zararlarni oldindan bartaraf etishga xizmat qiluvchi 
eng muhim dasturlardan biridir. Sugʻurta kompaniyalari uchun aniq va samarali baholash jarayoni xavflarni 
kamaytirish hamda mijozlarga tezkor xizmat koʻrsatishda hal qiluvchi omil hisoblanadi.

M A V Z U G A  O I D  A D A B I Y O T L A R  S H A R H I
K.T. Sabitov (2024, Стольпинский Вестник) tomonidan yozilgan “Возможности искусственного 

интеллекта в страховании” mavzusidagi maqola sugʻurta sohasida ilgʻor texnologiyalarni qoʻllashga 
bagʻishlangan keng manbalarni qamrab oladi. Ushbu maqolada sohaga oid hozirgi holat va rivojlanish 
istiqbollarini aks ettiruvchi asosiy tadqiqotlar, nashrlar va amaliy misollar koʻrib chiqilgan.

Sugʻurtada sunʼiy intellektdan foydalanish boʻyicha zamonaviy tadqiqotlar bir nechta asosiy jihatlarga 
qaratilgan. Maʼlumotlarni tahlil qilish va bashoratli modellashtirish, mashinani oʻrgatish hamda katta 
maʼlumotlardan foydalanish orqali sugʻurta kompaniyalari xavflarni aniqroq baholash, yoʻqotishlarni bashorat 
qilish va shaxsiylashtirilgan sugʻurta mahsulotlarini ishlab chiqish imkoniyatiga ega boʻlmoqda [1].

Yushkova S.D. va Prasolov V.I. “Страховой портфель высоко технологических компаний страхового 
бизнеса: закономерности и особенности формирования” nomli ilmiy maqolada sugʻurta bozorining 
raqamlashtirilishi jarayonida yuqori texnologiyali kompaniyalar sugʻurta portfelini qanday shakllantirayotgani 
tahlil qilinadi. Asosiy tadqiqot Rossiya sugʻurta bozori misolida olib borilgan boʻlib, internet-maydonga bosqichma-
bosqich oʻtish holati kuzatilgan. Mualliflar АО “Альфа Страхование” va ООО “Страховая компания Манго” 
kompaniyalari faoliyatini tahlil qilib, inshurtex-startaplar (InsurTech) modeliga asoslangan yangi avlod sugʻurta 
kompaniyalarining ishlash xususiyatlarini ochib bergan. Shuningdek, Markovichning investitsiya portfeli modeli 
asosida xavf va tavakkalchilikka tayanilgan optimal portfel tuzilmasi tahlil etilgan [2].

Xabarov V.I. va Kolbina M.S. (2023) tomonidan yozilgan “Внедрение цифровых инноваций как фактор 
развития и модернизации страхового рынка” nomli maqolada sugʻurta sohasida raqamli innovatsiyalarni 
joriy etishning asosiy muammolari, ularning roli va istiqbollari yoritilgan. Mualliflar raqamli texnologiyalarning 
sugʻurta faoliyatiga taʼsirini tahlil qilib, axborot tizimlarini tizimlashtirish va ularning samaradorligini oshirish 
boʻyicha tavsiyalar bergan. Tadqiqot umumiy va xususiy ilmiy metodlar, formal-mantiqiy yondashuvlar asosida 
olib borilgan. Amaldagi sugʻurta bozori tahlil qilinib, raqamli innovatsiyalarni joriy etishning asosiy yoʻnalishlari 
aniqlangan [3].

Brыzgalov D.V. (2023) tomonidan yozilgan “Цифровизация андеррайтинга на российском страховом 
рынке” nomli qoʻllanmada Rossiya sugʻurta bozorida anderrayting jarayonlarini raqamlashtirish masalalari 
koʻrib chiqilgan. Muallif raqamli texnologiyalarning anderrayting samaradorligiga taʼsirini oʻrganib, uning asosiy 
afzalliklari va kamchiliklarini ochib bergan. Tahlil qilishda muqoyasaviy yondashuv, iqtisodiy statistika hamda 
real misollarga asoslangan empirik metodlardan foydalanilgan. Qoʻllanmada raqamli anderraytingning sugʻurta 
kompaniyalari uchun samaradorligi aniqlangan, avtomatlashtirilgan tizimlarning sugʻurta xavflarini baholashdagi 
ahamiyati yoritilgan. Raqamli texnologiyalarning anʼanaviy anderrayting jarayonlariga taʼsiri chuqur tahlil 
qilingan. [4]

T A D Q I Q O T  M E T O D O L O G I YA S I
Ushbu tadqiqotda sugʻurta zararlarini baholashda sunʼiy intellekt texnologiyalarining qoʻllanish 

mexanizmlarini oʻrganish maqsad qilingan. Tadqiqotni amalga oshirish uchun quyidagi metodologik 
yondashuvlardan foydalaniladi:

Tadqiqotda sunʼiy intellektdan foydalangan holda sugʻurta zararlarini baholash usullari tahlil qilinadi. Bu 
maqsadda sifat va miqdoriy tadqiqot usullari qoʻllanadi.

Sunʼiy intellekt asosida zararlarni oldindan prognozlash mkoniyatlari;
Sunʼiy intellekt yordamida daʼvolarni avtomatik koʻrib chiqish jarayonlari;
Sunʼiy intellekt texnologiyalari orqali sugʻurta portfellarini tahlil qilish;
Sunʼiy intellekt yordamida zahiralarni boshqarish samaradorligi oʻrganildi.

T A H L I L  V A  N A T I J A L A R
Boshqa biron bir sohada sugʻurta sanoatidagi kabi sunʼiy intellekt dasturlarini qoʻllash oldindan belgilab 

qoʻyilmagan. Hozirgi kunga kelib, Yevropa davlatlarida rivojlangan kompaniyalar tizimlarida oʻn millionlab 
shartnomalar va daʼvolarga oid maʼlumotlar harakatsiz holatda saqlanmoqda. Katta hajmdagi maʼlumotlarni 
tahlil qilish, ulardagi daʼvolarni tan olish, ulardan xulosa chiqarish va hattoki bashorat qilish – bular sunʼiy 
intellekt ilovalarining asosiy vakolatlari hisoblanadi.

Sunʼiy intellekt texnologiyalarining sugʻurta zararlarini baholashda qoʻllanilishi jadal surʼatlar bilan 
rivojlanmoqda. Bu esa sugʻurta kompaniyalariga samaradorlikni oshirish va moliyaviy barqarorlikni taʼminlash 
imkonini bermoqda. Tadqiqot natijalari shuni koʻrsatadiki, sunʼiy intellekt asosidagi baholash mexanizmlari 
anʼanaviy usullarga nisbatan tezroq, aniqroq va iqtisodiy jihatdan samaraliroqdir. Ayniqsa, sunʼiy intellekt 
doimiy mijozlar bilan tuziladigan shartnomalarda sugʻurta mukofotlarini aniqroq baholash imkonini beradi. 
Chunki texnologiya oldingi shartnomalarga asoslanib, mijozning sugʻurta tarixini avtomatik tarzda oʻrganadi va 
sugʻurta hodisasi yuz berish ehtimolligining koeffitsiyentini hisoblaydi. Bu esa kompaniya uchun baʼzi hollarda 
katta xavflarni qamrab olsa-da, sugʻurta tovonini toʻlash uchun nisbatan kichik mablagʻ yetarli boʻlishi mumkin. 
Bunday xulosalar kompaniya uchun daromadga yoʻnaltiriladigan mablagʻlar koeffitsiyentini oshiradi. Natijada 
esa korxona faoliyati kelajakda yanada mustahkamlanadi.

Zararlarni oldindan baholash va prognozlashtirish imkoniyatlari, yaʼni sunʼiy intellekt yordamida zararlarni 
bashorat qilish sugʻurta kompaniyalariga moliyaviy strategiyalarini takomillashtirishga xizmat qiladi. Sunʼiy 
intellekt modellari tarixiy va real vaqt maʼlumotlari asosida sugʻurta portfeli bo‘yicha kutilgan zararlarni oldindan 
taxmin qiladi. Bu kompaniyalarga sugʻurta zahiralarini aniq hajmda ajratish va ortiqcha kapitalni investitsiya 
loyihalariga yoʻnaltirish imkonini yaratadi.

Shuningdek, zahiralardan oqilona foydalanish orqali moliyaviy barqarorlikni taʼminlash va xavfni 
minimal darajaga tushirish imkoniyati yaratiladi. Zararlarni baholash va daʼvolarni qayta ishlash jarayonlarini 
avtomatlashtirish bo‘yicha tadqiqotlar shuni ko‘rsatmoqdaki, sunʼiy intellekt texnologiyalari orqali daʼvolarni 
tezkor va aniq qayta ishlash imkoniyati mavjud.

Masalan, Shveysariyaning eng yirik qayta sugʻurta kompaniyalaridan biri – Swiss Re tomonidan ishlab 
chiqilgan “Parvoz kechikish kompensatsiyasi” sugʻurta mexanizmi real vaqt maʼlumotlarini tahlil qilish 
orqali sugʻurta tovoni pulini avtomatik tarzda toʻlash imkoniyatini bermoqda. Ushbu tizimning asosini sunʼiy 
intellektning zararlarni baholash qobiliyati tashkil etadi. Bu nafaqat mijozlar uchun qulaylik yaratadi, balki 
sugʻurta kompaniyalarining operatsion xarajatlarini ham kamaytiradi.

Statistik maʼlumotlarga ko‘ra, 2023-yilda Oʻzbekiston sugʻurta bozori hajmi 29 % ga oshgan. 2024-yilning 
3-choragida esa sugʻurta mukofotlari 18,64 % ga oʻsib, 7,01 trillion so‘mni tashkil etgan. Ushbu oʻsishda sunʼiy 
intellektdan foydalanishning ham muhim o‘rni bor. Chunki sunʼiy intellekt yordamida:

Zararlar aniqligi oshadi;
Sugʻurta zahiralari optimal rejalashtiriladi;
Mijozlarga xizmat koʻrsatish tezlashadi;
Firibgarlik holatlari kamaytiriladi.

X U L O S A  V A  T A K L I F L A R
Sugʻurta bozoridagi zamonaviy rivojlanish va raqamlashtirish jarayonlari sugʻurta kompaniyalari uchun 

yangi imkoniyatlar yaratib, ularning raqobatbardoshligini oshirmoqda. Sugʻurta sohasida innovatsiyalarning 
jadal joriy etilishi, ayniqsa sunʼiy intellekt texnologiyalaridan foydalanish, sugʻurta jarayonlarini avtomatlashtirish 
va ularni aniqroq amalga oshirish imkonini bermoqda.

Tadqiqot natijalari shuni ko‘rsatadiki, sugʻurta kompaniyalari sunʼiy intellekt texnologiyalarini zararlarni 
baholashda samarali qoʻllashi mumkin. Bu esa quyidagi afzalliklarni taqdim etadi:

Zararlarni oldindan bashorat qilish imkoniyatining oshishi: sunʼiy intellekt modellari sugʻurta daʼvolari va 
zararlar haqidagi maʼlumotlarni tahlil qilib, kelgusi yoʻqotishlar ehtimolini hisoblay oladi.

Sugʻurta rezervlarini samarali shakllantirish: oldindan baholangan yoʻqotishlar asosida kompaniyalar o‘z 
rezerv fondlarini aniq miqdorda shakllantirib, ortiqcha mablagʻlarni investitsiyalarga yoʻnaltirishi mumkin.

Daʼvolarni koʻrib chiqish jarayonini tezlashtirish: sunʼiy intellekt texnologiyalari daʼvolarni avtomatik tahlil 
qilib, hujjatlarni qayta ishlashni tezlashtiradi, bu esa xizmat ko‘rsatish sifatini oshiradi.

Firibgarlik xavfini kamaytirish: sunʼiy intellekt va mashinani oʻrganish texnologiyalari yordamida soxta 
daʼvolarni aniqlash va ularni bartaraf etish soddalashadi.

Shuningdek, sugʻurta kompaniyalari katta maʼlumotlar (Big Data) imkoniyatlaridan samarali foydalanib, 
sugʻurta mahsulotlarini moslashtirish va ularni shaxsiylashtirish imkoniyatini oshirishi lozim.

Sugʻurta tariflarini sunʼiy intellekt orqali dinamik hisoblash mexanizmlarini joriy etish orqali narxlarning 
shaffofligi va adolatliligi taʼminlanadi.

Kiberxavflarni oldini olish maqsadida sugʻurta kompaniyalari xavfsizlik choralarini kuchaytirishi va 
maʼlumotlarni himoya qilish mexanizmlarini takomillashtirishi zarur.

Shuningdek, davlat tomonidan raqamli sugʻurtani rivojlantirish va sunʼiy intellektni joriy etish bo‘yicha 
huquqiy baza mustahkamlanishi kerak. Shu bilan birga, sunʼiy intellektga asoslangan sugʻurta tizimlari hali 
toʻliq shakllanmaganligi sababli, ularni joriy etishda ehtiyotkorlik bilan yondashish muhimdir. Har bir yangi 
texnologiyani joriy etishdan avval, uning iqtisodiy samaradorligi va xavflari chuqur tahlil qilinishi lozim.

